
	Д. НАЦАГДОРЖИЙН АМЬДРАЛ, УРАН БҮТЭЭЛ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. НАЦАГДОРЖИЙН АМЬДРАЛ, УРАН БҮТЭЭЛ

	Монголын шинэ үеийн уран зохиолыг үүсгэн байгуулагч Дашдоржийн Нацагдорж одоогоос 55 жилийн өмнө төржээ. Тэр зохиолч маань нас барсаар 24 жил өнгөрлөө. Ингэхлээр зохиолчийн энэ дэлхий дээр амьдарсан нас нь гучин нэгхэн жил байна. Үүнээс учир мэдэхгүй хүүхэд байсан арван хэдэн насыг хасвал үлдэх нь хорь хүрэхгүй жил байна. Ийм богинохон насныхаа дотор зохиолч Нацагдорж эрдэм сурч ч амжжээ. Ардын хувьсгалт засаг төрдөө ажил үйл ч бүтээж амжжээ. Түмэн үед мартагдашгүй уран зохиолын эрдэнэ бүтээж ч амжжээ. Нацагдоржийн амьдрал богинохон юм. Нацагдорж одоогийн Төв аймгийн Эрдэнэ сумын нутаг Гүн галуутай нуурын хавьд 1906 оны 11 сарын 17-нд Дашдоржийн хүү болон төржээ. Эх Пагма нь Нацагдоржийг 7 настай байхад нас нөгчсөн тул Нацагдорж зөвхөн эцгийн гар дээр хүмүүжжээ. Нацагдорж багадаа нутгийн сэхээтэн Алтангэрэлээр монгол бичиг заалгаж, сайн суралцсан байна. Тэгээд Нацагдорж өөрийн хичээл оролдлогоор манж бичиг, хятад ярианы хэлэнд суралцсан байна. Нацагдорж багаасаа эцэг Дашдорж, багш Алтангэрэл зэрэг сэхээтэн хүмүүсийн удирдлагаар монгол утга зохиолын шилдэг бичиг зохиолыг уншиж танилцжээ. Алдарт Гэсэрийн тууж, олон зүйлийн сургаал бичгүүд, төвөд хэлнээс орчуулсан туужууд, хятад хэлнээс орчуулсан “Гурван улсын түүх” зэрэг романууд, бөө мөргөлийн олон шүлэг дуудлага зэрэг олон номыг Нацагдорж сонирхон уншдаг байжээ. Эдгээр номыг Нацагдорж зөвхөн маань унших мэт уншдаггүй, ухамсартай уншдаг байжээ. Түүний бага насандаа үздэг байсан хэдэн ном үлдсэний дотор Галын тахилга, Үувууны тахилга, алдарт шүлэгч Ноён хутагтын зохиосон Цаасан шувуу зэрэг ном байгаа нь сонирхолтой байна. 

	Нацагдорж бага балчир наснаас ардын аман зохиолыг сонирхож үлгэр тууль, ерөөл магтаалыг багагүй сонссон ба заримыг цээжилсэн байна. Даян дээрхийн дуудлага гэдэг бөөгийн зохиолын шүлгийг дэвтэртээ тэмдэглэсэн байна. Нацагдорж бол үргэлж тэмдэглэлийн дэвтэртэй явдаг байжээ. Тэр тэмдэглэлдээ сонссон сонирхолтой үг яриа, цэцэн үг зэргийг үргэлж бичиж авдаг байжээ. Нацагдоржийн тэмдэглэлийн дэвтрээс нэг дэвтэр үлдсэн юм. Энэ бол уран зохиолч хүнд их сургаалтай сонирхолтой дэвтэр мөн. Нацагдорж энэ дэвтэртээ уран зохиолын төрөл зүйлийн монгол нэрийг бүртгэж, тус бүрийн утгыг тодорхой болгож оногдуулахыг оролдож байжээ. 

	Нацагдорж “Учиртай гурван толгой”-г бичихийн урьд ардын дуу “Юндэн гөөгөө” гэдэг харилцаа дууг судалж, түүнээс үндэслэн боловсруулж, уг дууриа бичсэн шиг байна. Тэгэхлээр Нацагдорж ардын аман зохиол, бичиг зохиолыг цуцалтгүй судалж, түүнийг уран зохиолдоо ашигладаг байжээ. Тийм ч учраас түүний зохиол уран хэлтэй, утга гүнзгий болдог байжээ. 

	Идэр хүү Нацагдоржийг 15-тай байхад 1921 оны ардын хувьсгал болжээ. Нацагдорж хувьсгалыг баярлан угтаж хувьсгалт төрийн ажилд гар бие оролцон ажиллах болжээ. 

	1921 онд Нацагдорж цэргийн яаманд бичээчээр ажиллав. Мөн оны сүүлчээр Хувьсгалт залуучуудын эвлэлийн гишүүнд оржээ. Тэгээд 1923 онд Цэргийн зөвлөлийн нарийн бичгийн даргаар томилогдов. Мөн оны дундуур Нацагдорж Засгийн газрын нарийн бичгийн даргын ажлыг хавсран хийх болов. Түүний бичгийн чадвар, найруулан зохиох чадвар, намч үзэл хүмүүжил нь олонд мэдэгдэн залуу Нацагдорж ийм хурднаар дэвшсэн байна. Нацагдорж ардын хувьсгалт намын хоёрдугаар, гуравдугаар их хуралд төлөөлөгчөөр сонгогдож хурлын ажилд идэвхтэй оролцсон байна. Тэгээд намын гуравдугаар их хурлаас Төв хорооны тэргүүлэгчдийн орлогчоор сонгогдсон байна. 

	1925 онд Пионерын холбоог үүсгэн байгуулж түүний даргын ажлыг хавсран хийдэг болжээ. 

	Ийм улс төр, олон нийтийн ажилд чармайн зүтгэхийн хамтаар залуу Нацагдорж урлагийн ажлыг их үр бүтээлтэй оролдсон байна. Урлагийн хуучин зүтгэлтний үгийг баримталбал Нацагдорж “Ушаандар хаан”, “Сандоо амбан” гэдэг хоёр жүжгийг зохиож тоглоход идэвхтэй оролцсон гэнэ. Нацагдорж 1924 оны цагаан сараар хятадын уламжлалт “Ши янгууг” монголын байдалд зохицуулан зохиож тоглуулсан байна. Янгуунд урт модон хөлтэй хүмүүс гадуур бүлэглэн явж айлын хашаагаар орж шүлэг яриа хэлж, хошин дуу дуулж явдаг байжээ. 

	Урлаг ба улс төрийн хэрэгт тууштай юм бүтээе гэвэл боловсрол сурлага хэрэгтэй гэж залуу зохиолч маань мэдээд 1925 оны намар Ленинград хотын цэргийн академид очиж суралцсан байна. Тэнд байхдаа орос хэлийг гойд хурдан сурч, орос, зөвлөлтийн утга зохиолыг сонирхон уншиж байжээ. Тэгээд 1926 онд Германд очиж тэндхийн Их сургуулийн сэтгүүлчийн ангид хэдэн жил суралцсан байна. Тэндээс Нацагдорж эх орон, ард түмэндээ үйлчилье, сурсан эрдмээ зохистойгоор хэрэглэе гэж зориг төгөлдөр буцаж ирсэн байна. 

	Нацагдорж Шинжлэх ухааны хүрээлэнд орж ажиллаад монголын түүхийг өөрөө судлахын хамт түүхийн олон ном, өгүүллийг орос хэлнээс орчуулсан байна. 

	Түүний орчуулсан Марко Поло-гийн жуулчилсан бичиг одоо хүртэл хэвлэгдээгүй байх нь харамсалтай. Түүхийг судалж нэлээд юм хийсэн боловч гол анхаарал нь урлаг өөд хандаж байжээ. 1933 онд “Миний нутаг” гэдэг алдарт шүлгээ бичээд, 1934 онд “Учиртай гурван толгой” гэдэг мөнх зул болсон дуулалт жүжгээ бичжээ. Утга уянгын олон шүлэг, эрүүл энхийн тухай ухуулгын шүлэг, богинохон хурц өгүүллэгүүд зэрэг гол зохиолоо 1930-1937 он хүртэл энэхэн долоон жилийн дотор бичиж амжсан байна. 

	“Миний нутаг” гэдэг шүлэг манай шинэ цагийн шүлгийн оргил болсон сайхан зохиол гэдгийг бид нар цөм мэднэ. Уг шүлгийг тэр үед хуурч жүжигчин Дамдинбазар Сүхбаатарын нэрэмжит клубт хуурдан уншдаг байв. Сайхан зохиолч минь гучин нэгхэн жил амьдрах настай байсан боловч олон арван жил, олон зуун жил олон түмэн хүнийг баясгах заяатай хүн байжээ. 

	Нөхөр Нацагдоржийн бичсэн сайхан уянгын шүлгийг алиныг тоолох вэ “Дөрвөн цаг” гэдэг шүлэг их сайхан санагддаг. “Дөрвөн цаг” гэдэг шүлэгтээ дөрвөн улирлын шинж байдлыг оновчтойгоор бичсэнээс гадна хүний амьдралыг мартаж орхисон биш, байгалийн үзэсгэлэнгийн хажуугаар хүний амьдрал тов тодорхой харагдаж байдаг юм. Жишээ нь “Хавар гэдэг шүлэгт цас хайлж ургамал цэцэглэхийг бичихийн хамтаар “хөгшин хүн өөрийгөө залуу болсон шиг санана”. “Өнөр сайхан төл, баян хотыг чимэхэд өлгийтэй бяцхан хүүхэд эцэг эхээ баясгана” гэжээ. “Зун” гэдэг шүлэгтээ зуны сайхан улирлыг бичихийн хамтаар монголын зуны хэв шинжит үзэгдэл эрийн гурван наадам, айраг уух зэргийг бичжээ. 

	Намрын тухай шүлэгтээ мөн намрын байгалийг бичихийн хамт хүн ардын намар цагийн амьдралыг бичжээ. 

	Намар бол хүүхэд сургуульд явдаг цаг, үнэг, чонын үс гүйцэхээр анчин хүн ан гөрөөнд явдаг цаг тул энэ тухай бичсэн байна. 

	“Өвөл” гэдэг шүлэгтээ хөдөө газар яваа жинчний тухай, үдэш галын хажууд хуучин үг үлгэр ярьж байгаа өвгөд хөгшдийн тухай бичжээ. Холын аян жин, шөнийн уртад үлгэр хууч ярих энэ хоёр бол бас монголын өвөл цагийн хэв шинж болсон явдал мөн. 

	Нөхөр Нацагдорж зөвхөн өндөр уул, өргөн мөрнийг сонирхож янаг амрагийн шүлэг бичих төдийгөөр зохиолоо хязгаарласан биш ээ. Түүний зохиолын гол сэдэв нь ард түмний амьдрал, түүнд тодорхой тус хүргэх гэсэн чиглэлтэй байсан. Монгол орон соёл боловсролоос хоцрогдож хүний биеийн эрүүл мэнд тун дорой, ард олон өвчин зовлонд нэрвэгдсэн байлаа. Иймд Нацагдорж уран чадвараа эрүүл энхийн асуудалд зориулж энэ тухай хэдэн арван хурц шүлгийг бичсэн юм. Эдгээр шүлэг нь тэр цагтаа хэдэн арван эмчээс ч багагүй тус болсон гэж хэлж болно. Эдгээр шүлгийг уншаад бие махбодоо арчилж эрүүл энх явахыг чармайх болсон хүн их олон байна. Уран зохиолоор, ухуулгын зохиолоор ард олондоо, эмч нарт яаж тус хүргэхийг нөхөр Нацагдорж тодорхой үзүүлж өгсөн юм. 

	Нөхөр Нацагдорж тэргүүний шинжлэх ухаанаар зэвсэглэн ямагт урагш уриалан дуудах их зорилгыг тавьж байсан хүн. Тэр бээр үндэсний явцуу хүрээнээс хэтэрч хүн төрөлхтний өмнө тулгарч байгаа их үүрэг зорилгыг зохиолдоо тавьсан юм. Нэг жишээг гаргая. 

	Нацагдоржийн зохиолын дотор тэнгэр огторгуйн тухай бичсэн шүлэг хэд байна. “Од” гэдэг шүлэгтээ “Од чиний тэндээс энэ дэлхий ямар өнгөтэй үзэгдэнэм бэ?” гэж бичжээ. Од гарагийн тэндээс манай дэлхийг харах сан гэж Нацагдорж хүсэж байжээ. Саяхан Гагарин, Титов хов хоосон огторгуйд гараад манай дэлхийг харахад хар огторгуйн дотор хөх цэнхэр бөмбөлөг болон харагдаж байжээ. Нацагдорж мөн шүлэгтээ мягмар гарагт хандаж хэлсэн нь: “Урьдаар нийгэм журмыг байгуулж дараагаар чамтай ураг болъё” гэжээ. Зөвлөлт улс тэргүүтэй социалист улсууд одоо нийгэм журмыг байгуулаад одон орныг судлах ажилд эрчимтэй орж байна. Үүнийг Нацагдорж зөгнөж байжээ. Нацагдорж зөвхөн шүлэгч биш манай шинэ үргэлжилсэн зохиолын цогтой төлөөлөгч юм. Нацагдорж роман бичиж амжаагүй юм. Гэвч хэдэн хөвсгөр романаас дутахгүй чансаатай хэдэн богинохон өгүүллэгийг бичсэн юм. 

	“Хуучин хүү” гэдэг богинохон өгүүллэгтээ хуучин монголын хэв шинжит байдлыг хамгийн хурцаар үзүүлсэн юм. “Цагаан сар ба хар нулимс”, “Эзэрхэг түрэмгийн байлдаан” зэрэг хурц сонин өгүүллэг нь манай үргэлжилсэн үгийн зохиолын хөгжилтөд их нөлөө дуурайл болсон юм. Нацагдорж оросын их зохиолч Пушкины шүлэгтэй монгол уншигч нарыг анх танилцуулж өгснийг өнөөдөр бахдан тэмдэглэе. Пушкины “Анчар”, “Хэрээ хэрээний зүг ниснэ”, “Хоригдол”, “Газар далай хоёр” зэрэг шүлгийг олон сурагчид цээжилсэн байдаг билээ. Чехов, Эдгар По зэрэг зохиолчдын зарим зохиолыг Нацагдорж гойд уран сайхнаар орчуулсан юм. 

	Зохиолч Нацагдоржийн тухай хэлэх үгээ бэлтгэх гэж би өнөөдөр түүний зохиолын заримыг дахин уншиж үзлээ. Тэгэхэд над ийм шиг санагдлаа. Жишээлж хэлье. 

	Би элдэв зүйлийн уран нарийн эд бараа төгөлдөр их дэлгүүрт орчихсон юм шиг байлаа. Түүний зохиолын хуудсыг эргүүлэх бүр уран цэцэн үг, гүн мэргэн утга дайралдах нь өрөө бүрд өнгө бүрийн нарийн нандин эд бараа дүүрэн байгаа их дэлгүүрийн мэт байна. Тийм их сайхан дэлгүүрт юм авах мөнгөгүй, авна ч гэсэн хийх савгүй хүн ороод баахан эд бараа харж харж хүүхдийн нэг тоглоом, цагны нэг оосор төдий юм аваад гарчихдаг удаа байдаг. Тэрчлэн би Нацагдоржийн зохиолын их дэлгүүрт ороод зав зай байхгүй учраас хэдхэн аар саар үг хэлээд зогсох төдий болсон нь харамсалтай байна. 

	Зохиолч Нацагдоржтой уулзсан дурсамжаа ярья. Би анх Нацагдоржтой 1925 онд уулзсан юм. Би тэр цагт Цэргийн нэгдүгээр морин бригадын гуравдугаар хорооны бичээч болоод Дунд голын цагаан хуаран дээр суудаг байлаа. Намын хоёрдугаар шалгалт болоод дээд газраас тусгай комисс ирээд намын гишүүд биднийг шалгах боллоо. Би тэр үед нэг хоёр жил болсон намын гишүүн байлаа. Ээлжээ болоход би шалгах комиссын өрөөнд айж бэндсээр орлоо. Огт танихгүй хоёр залуу сууж байна. Танихаар манай комиссар партизан Наваанжамба сууж байна. Тэр танихгүй хоёрын нэг нь бүр залуухан, бараг хүүхэд гэмээр шар цоохор хархүү байлаа. Намайг тэд шалгалаа. Элдэв улс төрийн асуулт асуулаа. Тэд нар “Цэргийн суртлын сургагчдын өврийн ном” гэдэг дэвтрээс л голдуу асуух юм. Би тэр номыг цээжилсэн болохоор хариулж л байлаа. Гурван интернационалын тухай л лав асуусан юм даг. Тэгээд “Намын хоёрдугаар шалгалтаар шалгав” гэсэн хэвлэмэл бичигтэй тамгагүй дөрвөлжин цаасан дээр Нацагдорж гэж гарын үсэг зураад над өглөө. Тэр хүн бол Цэргийн зөвлөлийн нарийн бичгийн дарга Нацагдорж гэж над дараа нь хүн хэлсэн билээ. Тэр үед би түүнийг зохиолч хүн гэж огт мэдээгүй билээ. Түүнээс хойш 1926 онд намайг Улаанбаатарт ирж суух үед Нацагдорж Улаанбаатарт байсангүй. Сургуульд явчихсан байлаа. 1928 оны өвөл уран зохиолын бүлгэм байгуулж мөн бүлгэмийн даалгавраар би “Гологдсон хүүхэн” гэдэг зохиолоо бичиж мөн зохиолыг 1929 онд хэвлүүлэх үе хүртэл Нацагдоржтой би танилцаагүй байлаа. Харин 1932—1933 оны үед Шинжлэх ухааны хүрээлэнд тайлбар толь хийхээр хамт ажиллах үедээ нөхөр Нацагдоржтой би танилцсан билээ. Тэр цагт бид зовлон жаргал, аж амьдралаа харилцан мэддэг болсон. Тэгээд Нацагдоржийн амьдралд тохиолдсон нэг гунигтай явдлыг ярья. Нацагдорж зэргийн 10 гаруй залуучууд 1931 оны шинэ жилийг угтаж хамт цуглаж хоол идсэн билээ. Гэтэл нугалаатнууд тэднийг ”Та нар яах гэж хуйвалдаж байна. Манжийн сүүлчийн хааны ширээнд суусан өдрийг ёсолж байна уу?” гээд барьж аваад шоронд хийчихжээ. Ийм хилс хэргийн учир манай хайрт зохиолч маань хагас жил шоронд сууж мөрдөгдсөн билээ. Шоронд сууж байхдаа ба шоронгоос гарсны дараа өөрийн гар дээр байсан зохиолчдын бүлгэмийн цөөн төгрөгийг аргагүй гачигдаад зарцуулсан байжээ. Энэ хэргийн учир дахин шүүхэд шилжмээр бэрхшээлтэй явдал нөхөр Нацагдоржид тохиолдлоо. Тэр үед бид арга эрж “Миний нутаг” гэдэг сая зохиосон шүлгийг нь 500 төгрөгт бодож авах зэргээр өрийг дуусгасан билээ. Үүнд Нацагдорж их баярлаж талархлын захидал бичээд өгч байсан. Нацагдорж аливаа сэтгэлийнхээ үгийг амаар хэлснээс бичгээр илэрхийлэхдээ дуртай байсан мэт. 1933 оны нэг үдэш нөхөр Нацагдорж Шинжлэх ухааны хүрээлэнгийн модон байшингийн дээд тагт дээр ганцаараа Богд уулыг харан сууж байсан билээ. Сүүлд нь би мөн тагт дээр гарч үзвэл модон хананд нь хэдэн шүлэг харандаагаар бичсэн байлаа. Тэр сайхан шүлгийг би хуулж авсангүй, бодвол хэн ч хуулж авсангүй үрэгдсэн биз. Энэ үед нөхөр Нацагдорж нэлээд ядуу зүдүү амьдарч байсан. Жишээ нь: надаас арван төгрөг зээлээд буцааж өгч чадаагүй юм даг. Тэр үед нягтлан бодох Тунсагийн хамт би Нацагдоржийн гэрт орлоо. Гэтэл Нацагдорж эзгүй, эхнэр нь ганцаараа байж байна. Тэр эхнэрийн бид хоёроос гуйж асуусан зүйлийг бараглавал ийм байна. “Та хоёр над хэлж өгөөч. Энэ Нацагдорж өдөр шөнөгүй суугаад юм оролдоод байх юм. Хэрэгтэй юм бичдэг юм уу, хэрэггүй юм эрээчдэг юм уу?!” Хариуд нь бид “Нацагдорж бол манай шилдэг зохиолч” гэж магтаж хэллээ. Тэгэхэд эхнэр нь маш баярлаж үнэмшиж байсан. Нацагдоржийг амьд байхад түүнийг сайн зохиолч гэж олон хүн мэдэхгүй байлаа. Түүний зохиолыг амьд байхад нь төдий л хэвлэсэнгүй. Харин Нацагдорж “Учиртай гурван толгой”, “Миний нутаг” хоёрыг бичсэнээс хойш олонд их цуутай болсон билээ. Энэ хоёр зохиол л ер нь Нацагдоржийг Нацагдорж болгож өгсөн юм. Тэр ч байтугай энэ хоёр зохиол монгол уран зохиолыг уран зохиол болгож өгсөн. Би 1933 онд сургуульд явснаас хойш Нацагдоржтой нэг ч тавтай уулзсангүй. 1937 онд нас барсныг сонссон. Ингээд монголын нэг шилдэг зохиолч сайн нөхрийн маань намтар дуусжээ. Энэ намтар богинохон боловч яруу найраг шиг сайхан намтар юм. Энэ намтарт баяр бахдал, эрдэм сурлага, янаг амраг, уран бүтээлийн амжилт, амьдралын баяр гомдол аль нь ч бий. Энэ богинохон намтрын голоор нь улаан шугам мэт татсан нэг зурвас байна. Тэр нь юу вэ гэвэл уран билигтэй манай сонгодог зохиолч, эх орондоо хайртай цогтой хүү, ард түмэндээ үнэнч сайн нөхрийн дүр дурайн харагдаж байна. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

